
Dilnoza QURBONOVA,
Jizzax  politexnika instituti a ssis ten ti

BAG'RIKENGLIK KOMPETENSIYASINI SHAKLLANTIRISH

Yoshlar ongiga bag'rikenglik g'oyalarini singdirishda ta’lim 
tizimi alohida ahamiyatga ega, chunki inson aynan ta’lim 
muassasalarida to'plangan ijtimoiy tajriba va qadriyatlarni 
ilmiy asosda va tizimli tarzda o'zlashtirib boradi. Qolaversa, 
ta’lim tizimi bosqichlari o'rtasidagi o'zaro bog'liqlik tufayli tar- 
biya jarayonida tadrijiylik ta’minlanadi. Shuning uchun ham 
xalqaro hujjatlarda masalaning bu jihatiga doim alohida e’tibor 
qaratiladi. Xususan, “Bag'rikenglik tamoyillari Deklaratsiyasi”- 
da tarbiya murosasizlikning oldini oladigan eng samarali vo- 
sitalardan biri ekanligi, “Ta’lim sohasidagi siyosat va dasturlar 
alohida odamlar, etnik, ijtimoiy, madaniy, diniy va til jihatidan 
alohida guruhlar, shuningdek, millatlar o'rtasida tushunishni 
yaxshilash, o'zaro hamjihatlik va bag'rikenglikni mustahkam- 
lashga yordam berishi lozim”1ligi qayd etilgan.

Aytish joizki, o'tgan yillar mobaynida ingliz tili darslarida 
madaniyatlararo bag'rikenglik tushunchasini o'quvchi ongiga 
singdirib borishga yetarlicha e’tibor berilmagan. O'quvchining 
hayotiy nuqtayi nazarini axloqiy me’yorlar doirasida shakllan- 
tirish alohida ijtimoiy pedagogik ahamiyat kasb etadi. O'quv
chi yoshlarni tarbiyalashda madaniyatlararo bag'rikenglikni 
rivojlantirish nafaqat chet tili, balki barcha fanlar kesimida har 
bir pedagogning asosiy maqsadiga aylanishi lozim. Chunki 
jamiyatda insonlar orasidagi anglashilmovchiliklarning aksari- 
yatqismi ularda madaniyatlararo bag'rikenglikka oid bilimning 
etarlicha shakllanmaganligi natijasida vujudga kelmoqda.

Ingliz tili darslarida madaniyatlararo bag'rikenglikni 
shakllantirishning asosiy unsurlaridan biri muayyan bilimlar 
zamirida shakllanadigan qadriyatlar, baholartizimidir. Bilimlar 
qanchalik obyektiv va chuqur bo'lsa, uning zamirida yuzaga 
keladigan qadriyatlar, baholar ham shunchalik mustahkam 
bo'ladi.

G.N.Serikov ta’limotiga ko'ra ta’lim-tarbiya tizimi muhitida 
tolerantlik uchun makon yaratishda quyidagi omillar bo'lishi 
talab etiladi:

1. Har bir pedagogning tolerantligi.
2. Ma’muriyat tolerantligi.
3. Pedagogik jamoa tolerantligi.
4. O'quvchilar tolerantligi.
5. Ota-onalar tolerantligi.
Bu omillarning o'zaro hamkorlikdagi faoliyati natijasida 

o'quvchilarda qat’iy tizimning ishlashi kuzatilgan.
I.V.Mirotvorskayaning fikricha, tolerant ong va xulq-atvor- 

ni shakllantirishning fanlararo modeli mazmuni va yo'nalgan- 
ligidan qat’i nazar, tolerantlik madaniyatini shakllantirishning 
barcha pedagogik metod va usullarini o'zida birlashtirishni ta
lab etadi. Har bir ta’lim muassasasi o'z imkoniyatlaridan kelib 
chiqib laboratoriyalar tashkil etishi va tolerantlik madaniyatini 
shakllantirish metodikalarini ishlab chiqishi yo'lga qo'yiladi.2

T.Akbarov, U.Orunboyev fikricha darslarda o'quvchilarda 
tolerantlikni tarbiyalashda quyidagilarga e’tibor qaratish zarur:

1. Dunyoda barcha narsalarning turlicha ekanligini tushun- 
tirish.

2. Millatlar bir-biridan farq qilishini tushuntirish.
3. Kishilardagi o'zgachalikka bag'rikenglik va sabr bilan 

munosobatda bo'lish.
4. Fuqarolarni o'zaro tinch-totuvlikda yashashga o'rgatish.
5. Yoshlarga mas’uliyatni sezgan holda javobgarlikni 

yuqorilatish yo'nalishida tarbiya berish.
6. Yosh avlodda vazminlikni kuchaytirish, bag'rikenglik, 

sabrlilik, chidamlilik kabi xususiyatlarni tarbiyalash.3
G.Tillayevaning fikricha, “Tolerantlik shaxs shaklla- 

nishining asosiy omillaridan biri bo'lib, u millatlararo totuvlikni 
ta’minlash, sivilizatsiyalar almashinuvi davrida yuz beradigan 
ziddiyatli vaziyatlarda jamiyatga munosabat, uning barqaror- 
ligini ta’minlashning asosiy omilidir”. U.Qudratova esa “tarixiy- 
genetik tahlil, birinchidan, tolerantlik -  jamiyat taraqqiyotini 
ta’minlovchi omil, ikkinchidan, tolerantlik -  ta’lim tizimining 
ijtimoiy buyurtmasi ekanligiga alohida e’tibor qaratish zarur”4 
ligini ta’kidlaydi.

G.Akramova nuqtayi nazariga ko'ra tolerantlik tushun- 
chasi shakllangan yoshlarda turli xil axborotlarni qabul qilish 
va ularni obyektiv o'zlashtirish ko'nikmasi rivojlanadi. Buning 
uchun esa o'quvchilar orasida ishchan muhit yaratilishi kerak. 
Tolerantlik tarbiyasida har bir o'quvchining alohidalik, o'ziga 
xoslik, tolerantlik tushunchalarini o'zlashtirishga moyilligi, 
ijodiy fikrlashga odatlanish darajasini aniqlagan holda peda
gogik chora-tadbirlarni qo'llash tavsiya etiladi.

Madaniyatlararo bag'rikenglik tushunchasini shakllantirish 
jamiyatda totuvlik va hamjihatlik, barqarorlik va taraqqiyotni 
ta’minlashning muhim vositasi hisoblanadi. Shundan kelib 
chiqqan holda maktab chet tili darslari o'quv rejasiga madani
yatlararo bag'rikenglik tuyg'usini shakllantirishga doir qo'shim- 
cha materiallar kiritilishi muhim ahamiyatga ega. Shu bilan bir- 
ga chet tili darslari dunyo xalqlari madaniyatini o'zida aks ettir- 
gan video lavhalar va filmlar, taqdimot materiallari, an’ana va 
qadriyatlarni o'zida ifoda etgan sahna ko'rinishlari va real ha- 
yotdan olingan matnlar bilan boyitilgan holda amalga oshirilishi 
kerak. Bundan tashqari ingliz tili darslarida alohida madaniyat 
kuni darslari yo'lga qo'yilib, unda dunyo xalqlari madaniya- 
tiga sayohat muhiti yaratilishi zarur. Ushbu darsda boshqa 
xalq madaniyatiga oid materiallar, boshqa xalq madaniyatini 
o'zida namoyon etuvchi rasmlar, liboslar, urf-odat va qadriyat- 
lari to'g'risida ma’lumotlar, milliy qo'shiqlardan parchalar yoki 
o'sha xalq madaniyatini ifodalovchi sahna ko'rinishlari berilishi 
kerak. O'quvchilarda madaniyatlararo bag'rikenglikni shakl- 
lantirishda individual ishlar bilan birga, guruhli mashg'ulot- 
lardan ham keng foydalanish o'quvchilarning jamoa sifatida 
fikrlari shakllanib borishiga katta hissa qo'shadi.

Xullas, madaniyatlararo bag'rikenglikni o'quvchilarda ho- 
sil qilish orqali biz yurtimiz hududida necha yuz yildan beri 
yashab kelayotgan turli millat vakillarining tinch, osoyishta, 
o'zaro hamjihatlikda yashashga o'rgatamiz. Buning uchun 
esa chet tili darslarida o'qitish jarayonini yangi g'oyalar bilan 
boyitish talab etiladi.

'Bag’rikenglik tamoyillari Deklaratsiyasi // YUNESKO Xalqaro me’yoriy hujjatlari. -  Toshkent: Adolat, 2004.
2MnpoTBopcKafl H.B. <t>opMMpoBaHMe TonepaHTHOCTM y ynam nxca CTapwMX KnaccoB 06ine06pa30BaTenbHbix iukoji b npoL(ecce npaBOBoro 
06pa30BaHna: flucc. ... KaHfl.nefl.HayK. -  Me6oKcapbi, 2004. -  C. 82-84.
3T.X.Akbarov, U.B.Orunbayev. Ta’lim jarayonida tolerantlikni shakllantirish muammolari. ziyonet.library.uz

